15 Disyembre 2007

Usec. Vilma L. Labrador

Acting Chairperson

National Commission for Culture and the Arts

Intramuros, Maynila

Dear Acting Chairperson:

Sa totoo lang, sinira ninyo ang araw ko kahapon. Isinaayos ko ang aking iskedyul—at dapat ninyong alalahanin na tulad ng maraming lingkod ng bayan ay marami kaming gawain sa Unibersidad ng Pilipinas, lalo na ngayong nalalapit ang bakasyon—upang makarating sa pulong ng mga committee heads ng SCD kahapon, 14 Disyembre, 10 n.u. Ngunit biglang tumawag sa akin nitong gabi ng 13 Disyembre, 8:30 n.g., ang isang miyembro ng NCCA Secretariat para sabihing may memorandum kayong inilabas na pumipigil sa aming eleksiyon sa subcom. Siyempre, pumunta pa rin ako sa NCCA kahapon para makita ang inyong memo at para mag-usisa pa hinggil sa sanhi ng inyong memo.

Ang batayan pala ng inyong biglaang memo ay isa ring biglaang liham ng protesta ni “Kagalang-galang” Ricardo Nolasco ng Komisyon sa Wikang Filipino. Sinulat noong 13 Disyembre ang kaniyang liham at marahil nakarating sa inyong opisina noong 5 n.h. kaya isinulat naman ninyo ang inyong memo bago matapos ang 13 Disyembre at kaya tinawagan ako sa gabi din ng araw na iyon. At talagang madalian ang lahat! Sa katunayan, nauna pa ang tawag sa akin sa nakarekord na pagkatanggap ng NCCA-PMD Cultural Dissemination Section sa inyong memo. Sa aking nakuhang kopya ng inyong memo, nakasaad na natanggap ito ng NCCA-PMD 7:32 n.u. 14 Disyembre. O marahil nauna ang patawag sa telepono kaysa inyong opisyal na memo? Salamat at masunurin ang inyong NCCA Secretariat. Kung hindi, malamang na siningil ko pa kayo ng panggasolina sa pagpunta ko sa NCCA kahapon.

Bukod sa biglaan ang lahat, ipinagtataka ko ang sumusunod:

(1) Bakit ninyo ginawa ang memo nang hindi sinasangguni ang NCCA Board of Commissioners? Ni hindi man lamang yata ninyo sinangguni ang inyong Executive Director? Sana, hindi kayo nasangkot nang personal sa kasong ito. Baka may nakapagpayo sa inyo na, sa halip maglabas ng memo ay dumalo kayo sa aming miting at nakipaglinawan sa inyong lingkod bago kami nag-eleksiyon. Ang pinakamaganda, sana nanghingi kayo ng report ng NCCA-PMD hinggil sa mga tinututulang miting ng NCLT. Lilinaw sa report kung totoong may naganap na iregularidad sa eleksiyon ng mga bagong opisyal ng NCLT. Naiwasan sana ang possible ngayong mas gumulo pang sitwasyon.

(2) Kaugnay nito, bakit naniwala kayo agad sa protesta ni “Kagalang-galang” Nolasco? Kung binasa ninyong mabuti ang kaniyang 13 Disyembre liham at ikinompara sa unang protesta niya sa liham na may petsang 6 Disyembre 2007 ay makikita ninyong inulit lamang niya ang mga akusasyon niya na maliwanag namang sinagot ng kalihim ng aming nakaraang executive board ng NCLT Dr. Galileo Zafra sa kaniyang tugon na may petsang 7 Disyembre 2007. May ilan lamang siyang dagdag na akusasyon na sasagutin ko sa ibang bahagi ng liham na ito. Subalit ang dagdag na akusasyon ni “Kagalang-galang” Nolasco ay walang kaugnayan sa “certain irregularities” hinggil sa pagtanggap ng mga kasapi sa NCLT at sa naganap na eleksiyon ng executive board ng NCLT nitong 10 Disyembre. Dapat kong idiin na sinunod lahat ng aming lupon ang mga tuntunin sa pagtanggap ng mga kasapi at ang mga tuntuning ipinahayag ng NCCA hinggil sa lahat ng gawain kaugnay ng eleksiyon. Natupad namin ang lahat katulong ang patnubay ng mga kinatawan ng NCCA-PMD.

Kung may naganap na “certain irregularities” tulad ng nais palitawin ni “Kagalang-galang” Nolasco, walang kasalanan ang aming lupon. At kung naganap ito, higit na inuna sana ninyong usisain ang naging posibleng papel ng NCCA-PMD na nangasiwa ng buong proseso. Kasalanan ito, kung sakali, ng inyong Executive Director dahil hindi niya tinutupad nang masugid ang kaniyang tungkulin. Kailangan pa ang pagbabantay ng isang “Kagalang-galang” Nolasco—para siyang si JoeCon ngayon na nagbubulgar sa isang pagdaya sa karapatan ng mga constituent ng NCLT. Kaya sinabi ko nang naghinala ako na hindi ninyo sinangguni ang inyong Executive Director. Kung sinangguni ninyo siya ay hindi siya malalagay ngayon sa alanganin. Sa paratang ni “Kagalang-galang” Nolasco, lumilitaw na kung hindi pabaya sa tungkulin ang Executive Director ay kasabwat namin siya sa “certain irregularities” sa eleksiyon ng NCLT.

Ngayon, narito ang mga pansin ko sa dagdag na impormasyon ni “Kagalang-galang” Nolasco.

Una, nais niyang dagdagan ang mga kalipikasyon upang maging kasapi ng NCLT. Halimbawa, ipinaghihinagpis niyang maraming taga-UP sa aming lupon. May tuntunin ba laban sa pangyayaring maraming taga-UP? Wala. Baka maghinapis lalo si “Kagalang-galang” Nolasco kapag nasuri niyang ang daming taga-UP sa ibang komite ng NCCA (Nalimot din niyang taga-UP siya—na ikinalulungkot naming mga taga-UP—at nangangamba akong may personal siyang away sa UP na gusto lamang niyang dalhin sa NCCA. Forum shopping yata ang tawag doon ng hukuman.)

Sa kabilang dako, ibig lamang niya kasing palitawin na may pangkat na nagmomonopolisa sa NCLT. At ito ang panganib ng kaniyang impormasyon ngayon. Tigib sa malisya ang dagdag na impormasyon ni “Kagalang-galang” Nolasco. Ibig ba niyang sabihin ay “niluto” ang eleksiyon? Kapag ito ang gusto niyang palitawin, kailangan pa niya ang dagdag na ebidensiya. At nais ko siyang bigyan ng warning, kapag ito nga ang layunin niya at hindi niya ito napatunayan ay maaari siyang mahabla ng paninirang-puri. Dagdag pang implikasyon ng paratang niya, masama ang pangkat na “nagluluto” dahil mayorya ang Tagalog. May tuntunin ba laban sa mga Tagalog? Wala.

Ang higit sanang pinatunayan ni “Kagalang-galang” Nolasco ay hindi kalipikado ang mga kasapi ng lupon. Sa kabilang dako, dapat din sana niyang pinatunayang labag sa mga tuntunin ang ipinaghihinagpis niyang hindi pagtanggap sa ibang aplikante. (Isang bagay na masakit sa kaniya dahil personal niyang binigyan ng endorsement ang mga ito.) Ang ibig kong sabihin, sana nagbigay siya ng pagsusuri na mas kalipikado ang kaniyang nominadong aplikante kaysa sinuman o alinmang organisasyong kasapi ngayon ng NCLT. Sa amin sa UP, higit na kagalang-galang na gawain ang gayong pagsusuri kaysa paninirang-puri.

Ang totoo, bukod sa masa ng mga guro sa Filipino ay totoong maliit lamang ang aktibong bilang ng tao at samahan sa wika at pagsasalin. Ikinararangal kong sabihin na nasa lupon ngayon ng NCLT ang mayorya ng mga ito. Totoo, magkakakilala at magkakaibigan sila, dahil na rin sa pangyayaring may magkakatulad silang misyon at sila ang aktibong mga alagad ng wika at pagsasalin. Ginagawa nila ang ginagawa nang walang gantimpala, at dahil doon ay sila ang kinikilalang lider ng mga guro at tagasalin. Sila rin ang nag-iisip kung paano palulusugin at palalaganapin ang Wikang Pambansa at ang pambansang pagsasalin. Sila ang naiimbitang lecturers sa mga seminar kung hindi man sila ang namamahala ng mga seminar. 

Mainam din at binanggit ni “Kagalang-galang” Nolasco ang simulain ng NCCA hinggil sa demokratikong representasyon. Ngunit binabastos niya ang simulain upang itaguyod ang kaniyang maitim na balak na imbitahan sa NCLT ang sinumang nais niyang imbitahan. Ang demokratikong representasyon ay hindi  nangangahulugan ng pagpapasapi sa kahit sinong mamamayan ng Filipinas sa mga komite. Imposible. Bukod pa, ang simulain ng demokratikong representasyon ay napapantayan ng simulain ng kahusayan (excellence) na siyang pangwakas na layunin ng NCCA. Kailangan natin ang mga boluntaryo na bukod sa masipag ay may nais iambag na katangi-tanging talino para sa pambansang sining at kultura. Hindi kailangan ng NCCA ang mga boluntaryo na sumisipag lamang kapag eleksiyon.

Ikalawa, at ito ang lubhang hindi kanais-nais kay “Kagalang-galang” Nolasco, ginagamit niya ang kaniyang opisina’t kapangyarihan upang makialam sa gawaing NGO. Mainam sana kung maghahandog siya ng tulong at pakikiisa sa NCLT. Ngunit hindi. Waring siya ang may masidhing pagnanasa na madomina ang aming lupon at kaya ginagawa niya ang mga protesta at iba pang sukab na maniobra—mas grabe pa kay Buenaobra!—laban sa aming eleksiyon. 

Narito ang ilang halimbawa: (1) Nalitis niya ang mga tuntunin sa pagsapi ng NCLT. May iminungkahing pagbabago at hindi namin tinutulan. Ngunit dito pa lamang ay halata na ang espesyal na interes ni “Kagalang-galang” Nolasco at daig niya sa bagay na ito ang ibang director ng attached agencies sa NCCA. (2) Nangampanya siya para magpadala ng aplikasyon ang ipinalalagay niyang mga “kaalyado” niya. Napag-aplay niya ang mga sentro ng KWF sa Cebu, Iloilo, at Mindanao. Napag-aplay niya ang mga tauhan niya sa KWF. Bilang campaign manager ay asset siya ng NCCA. Kaya kakatwa na siya mismo ang magsasabing kulang sa impormasyon ang constituents ng aming lupon. Ang totoong problema at ipinagpuputok ng kaniyang mahanging butse, hindi nakapasa ang karamihan ng hakot niya. Hindi nakapasa dahil hindi kalipikado o kulang sa requirements, alinsunod sa mga tuntunin ng NCLT at NCCA. (3) Nagprotesta siya noong 6 Disyembre. Hindi nanaig ang kaniyang protesta. Nagkampanya naman siya ngayon sa mga kaalyado na iboykot ang eleksiyon. May nakinig sa kaniya kaya kahit nag-confirm na ng attendance ay biglang umurong isang araw bago ang miting. Ang problema, may hindi sumunod sa kaniya kaya mahigit sa takdang 20 ng NCCA ang dumalo at lumahok sa eleksiyon ng NCLT. (4) Hanggang bago ang umaga ng 10 Disyembre, nagpagawa siya ng sulat sa mga kaalyado na ipostpone ang eleksiyon. Halata ang kaniyang maniobra. Iisa ang dahilan ng mga kahilingan, iisa ang petsa, at nakatutuwa na mula sa iisang telefax ang marami nang dumating sa NCCA. Hulaan ninyo kung kaninong telefax? (5) Sa oras ng miting at eleksiyon, dumating si Komisyoner Joe Lad Santos. Hinirang diumano siyang kinatawan ni “Kagalang-galang” Nolasco. Siyempre, ipinahayag ni Komisyoner Santos ang mga bilin ng kaniyang boss. Na pinagbigyan ng NCCA-PMD at ng aming komite. Isa-isang sinagot. Nang wala nang tutol, isinagawa ang eleksiyon. Nakatutuwa na kahit yata si Komisyoner Santos ay bumoto sa akin o dinaya ng NCCA-PMD ang pagbilang dahil halos unanimous ang boto ko. Matapos ang miting ay saka dumating na naman ang liham ni “Kagalang-galang” Nolasco na “illegal at fake” ang eleksiyon. Pinagtawanan ng naroon pang mga miyembro ng lupon ang liham. (6) Bilang dagdag na patunay ng kaniyang maruming pag-iisip, bahagi bilang attachments ng kaniyang 13 Disyembreng liham ang mga diumano’y nagpetisyon para huwag ituloy ang eleksiyon ng NCLT. Kataka-takang ang mga liham ay pawang may petsang 10 Disyembre. Ang higit na katakata-taka, may mga liham na nagsasabing tutol sa eleksiyon dahil sa diumano’y kontrobersiyal na proseso sa NCLT. Isa ang tahasang nagsabi na pinapanigan nito ang mga protesta ng “kagalang-galang” na pinuno ng KWF. Paano kaya nila nalaman ang kontrobersiya kung hindi sila kinampanya ni “Kagalang-galang” Nolasco? Paano kaya nila nahulaan ang iproprotesta pa lamang ni “Kagalang-galang” Nolasco nitong 13 Disyembre?

Ngunit balita ko’y halos mabaliw ang “Kagalang-galang” Nolasco sa nangyari. Kawawang mga kinatawan niya ngayon ay baka blacklisted na at hindi bibigyan ng tulong ng KWF. Ngunit nagwagi din siya nitong 13 Disyembre. Nabiktima niya ang Acting Chair ng NCCA.

Sa liwanag ng ganitong mga pangyayari, at sa ngalan ng mga kasapi ng NCLT at sa mga bagong halal na opisyal nito, matindi kong tinututulan ang biglaang memo ninyo  nitong 14 Disyembre upang pigilin ang eleksiyon ng SCD. Ang memo ay ganap na hindi makatwiran. Ang memo ay kumikilala at nagiging kasangkapan sa baliw na layunin at paninirang-puri ni “Kagalang-galang” Nolasco laban sa aking dangal at pangalan at laban sa dangal at pangalan ng mga kasama kong opisyal sa NCLT. Nais kong ipaalaala na ang pinaratangan ng iregularidad ni “Kagalang-galang” Nolasco ay hindi lamang mga taga-UP kundi mga iginagalang at kinikilalang alagad ng wika, guro, at tagasalin. Usec. Labrador, ang patuloy ninyong pagpapairal sa inyong memo ay hindi lamang pagkampi sa kaniyang hangal na paratang; maaari ko ring ituring ito na pagmaliit sa aking pangalan bilang Pambansang Alagad ng Sining.

Maitutuwid lamang ngayon ang lahat kung mabilisang itutuloy ang nauntol na eleksiyon sa SCD.

Dagdag pa, hinihiling ko rin ang puspusang imbestigasyon laban sa hindi kailangan, labag sa tuntunin, at labag sa etikang pakikialam ni “Kagalang-galang” Nolasco. Lubhang kagalang-galang ang kaniyang posisyon para sa kaniyang mababa’t imbing karakter. Dapat siyang tanggalin sa tungkulin at palayasin sa NCCA Board of Commissioners. Sa gayon lamang kami makadadama ng katarungan pagkaraan ng pagyurak ngayon sa aming pangalan at karangalan.

VIRGILIO S. ALMARIO


Puno, Pambansang Lupon sa Wika at Salin

Binigyan ng kopya:

a) NCCA Board of Commissioners

b) Atty. Nick Pichay

c) Atty. Redemberto Villanueva

d) Mga miyembro ng NCLT

e) At iba pang interesado

